
Primeira. O PIB de Galicia baixou en 2012 un 1,2% segundo o IGE. Na media esta-
tal a diminución foi dun 1,4% e na UE-27 dun 0,3%.
O PIB por habitante en Galicia no ano 2012 foi un 91% da media española, trala
subida de 2,8 puntos porcentuais no último bienio.

Segunda. No comercio internacional, por quinto ano consecutivo, o valor das expor-
tacións de Galicia superou ao das importacións. A participación relativa de Galicia
en España nas importacións é parella da nosa poboación (5,8%) e nas exportacións
é dun 7,4%.
No que se refire ao comercio intraestatal, Galicia quedou no ano 2012 cun déficit
de 3.822 millóns de euros.

Terceira. A taxa de inflación de Galicia en 2012 (2,6%) quedou tres décimas por
baixo da media española. Os grupos de medicina e aluguer de vivenda foron os de
maiores subas porcentuais dos prezos en Galicia.

Cuarta. De acordo cos datos do Directorio Central de Empresas do INE, se ben
decreceu por cuarto ano consecutivo o número de empresas nas catro provincias
galegas, o fai en menor medida que o conxunto estatal. As empresas galegas dimi-
núen ó inicio de 2012 en 2.024 –cun decaemento do 1,02% con respecto ó ano
anterior– representando o 6,07% do total estatal, das que ao redor da metade non
teñen persoas asalariadas. Tamén se deu unha diminución no número total de tra-
balladores autónomos de 3.000 persoas traballadoras.

Quinta. O gasto en I+D de Galicia supón para o ano 2011 (último dato dispoñible)
o 0,91% do PIB, cinco centésimas menos ó do ano anterior e lonxe da media esta-
tal española (1,33) que diminúe anualmente en seis centésimas.

Sexta. Galicia conta con 60 novas sociedades laborais inscritas no ano 2012. Delas,
son persoas socias traballadoras 228, e persoas socias capitalistas 35. Estes datos
mostran unha liña ascendente en número de sociedades e do número de traballa-
dores respecto ós do exercicio anterior.
Así, no que se refire a sociedades laborais inscritas na Seguridade Social e persoas
socias  iniciais das mesmas, o cadro 3.1 móstranos a existencia de 60 sociedades
desta natureza en Galicia (48 no ano 2011), o que supón un crecemento no núme-
ro de sociedades que vai parella dun crecemento do número de socios ata os 263
(157 no 2011) dos que son persoas socias traballadoras 228 (174 homes e 54
mulleres). No ano 2011, as persoas socias traballadoras eran 127 (95 homes e 32
mulleres). No que se refire a persoas socias capitalistas, son 35 (21 homes e 14
mulleres) e no ano 2011 eran 30 (17 homes e 13 mulleres). Estes datos amosan
unha liña ascendente tanto en número de sociedades como en número de perso-
as traballadoras respecto do exercicio anterior.
Galicia sube do noveno ó quinto lugar a nivel nacional, respecto ó número de socie-
dades laborais e persoas traballadoras, que representa un 17% das sociedades labo-
rais en España. As provincias cun maior número de sociedades e persoas socias son



A Coruña (26 sociedades laborais rexistradas e 142 persoas socias respectivamen-
te) e Pontevedra (15 e 45).

Sétima. A diminución do emprego en Galicia no ano 2012 (4,4%) foi algo menor
que na media estatal (4,8%).
A taxa de ocupación da poboación galega entre 16 e 64 anos (57,8%) superou en
2,3 puntos porcentuais á estatal, pero quedou moi por baixo da que rexistrou a UE
(64,6%).

Oitava. A poboación desempregada subiu en 2012 un 15,4% en Galicia e un 13,1%
no conxunto do Estado.
A taxa de desemprego galega (21,5%) está 4,7 puntos porcentuais por baixo da
española.

Novena. Os datos do paro rexistrado reflicten un incremento do 7,96%. No con-
xunto de España, a suba producida foi do 9,64%.
A taxa de paro rexistrado acada o 21,25% en 2012, presentando un peor compor-
tamento no caso das mulleres, no que se chega ó 22,85%, fronte ó 19,85% do colec-
tivo masculino, pero cunha tendencia a reducir as diferenzas.

Décima. Mantense unha maior representación dos homes na contratación (51,41%)
fronte ás mulleres (48,59%), unida a un maior uso dos contratos temporais, dos con-
tratos a tempo parcial (no ano 2012 o eventual por circunstancias da produción a
tempo parcial superou ao de xornada completa) e un menor concerto de contra-
tos indefinidos.
Compre destacar que seguen existindo modalidades contractuais eminentemente
femininas como é a de interinidade (70,73%), e a de prácticas volta a superar aos
concertados con homes. O sector servizos e ocupacións como empregada admi-
nistrativa e traballadoras de servizos de restauración, persoais e de comercio man-
teñen a maioría feminina.

Décimo primeira. Polas características do traballo das mulleres (máis traballo a
tempo parcial, subrepresentación en postos altos, menor antigüidade media, maior
temporalidade, categorías menos retribuídas altamente feminizadas, etc.) as mulleres
galegas percibiron un salario medio anual un 23% inferior ao do home, e o 34% das
mulleres galegas tiveron ingresos iguais ou inferiores ao Salario Mínimo
Interprofesional.
O importe medio das prestacións por desemprego percibidas polas mulleres gale-
gas foi o 81% das prestacións percibidas polos homes. Do mesmo xeito, as pensio-
nistas galegas só percibiron como media o 74% das pensións do grupo de homes.

Décimo segunda. As excedencias para o coidado de familiares foron solicitadas por
mulleres no 84% dos casos. Porcentaxes similares se dan nas excedencias por coi-
dado de fillo/a (94%) de mulleres). Do total de persoas que realizan un traballo a
tempo parcial por coidado de nenos e nenas e adultos enfermos, persoas con dis-
capacidade ou maiores, o 97% son mulleres.

Décimo terceira. No ano 2012 se reduciron as contratacións en 9.107 contratos. Do
total de contratos rexistrados o 92% o foron baixo unha modalidade de duración
temporal, e só un 8% o foron de xeito indefinido.
A modalidade contractual máis utilizada segue sendo o contrato eventual por cir-
cunstancias da produción (43,48%) dos contratos iniciais) Nun segundo lugar se
atopa o contrato de obra ou servizo determinado (35,68%) dos contratos iniciais). 
Tendo en conta a xornada, o máis significativo foi o aumento da xornada a tempo
parcial, acadando o 35% en 2012 (31% en 2011).

O traballo temporal no sector privado acadou un 22,2% no colectivo masculino e
un 26,8% no feminino sobre o conxunto da poboación asalariada. No sector públi-
co situouse nun 15,2% e un 22,6% segundo foran homes ou mulleres. A rotación
dos asalariados galegos foi de 3,65 contratos eventuais por cada traballador, e a rota-
ción das asalariadas galegas acadou os 2,97 contratos.

Décimo cuarta. Con datos da Seguridade Social para o ano 2012, se ben se incre-
mentan globalmente as cifras de empresas en alta, iso é debido a que, desde o 1 de
xaneiro de 2012, existe unha nova regulación para os réximes agrario e do mar coa
súa inclusión, como sistemas especiais, no Réxime Xeral. Se resalta que o 88,3% das
empresas teñen menos de 10 persoas traballadoras, e a ocupación elevada de tra-
balladores/as en empresas cuxa titularidade corresponde a persoas xurídicas.

Décimo quinta. Continúan a facerse patentes os efectos da crise en 2012 e o número
de persoas afiliadas á Seguridade Social diminúen en media anual en 39.000, tras a baixa
de 42.800 en 2009, 22.200 en 2010 e 27.300 en 2011. O descenso dos activos/as pro-
dúcese en todos os sectores da actividade, en especial na construción: o 15,89%.

Décimo sexta. A relación persoas activas/persoas pasivas no sistema da Seguridade
Social ven a afondar en 2012 o signo negativo: maior incremento das persoas per-
ceptoras de prestacións en relación coas persoas afiliadas, producíndose en Galicia
unha diminución de 6 décimas e pasando a representar 1,29 cotizantes por pensio-
nista, fronte ó 1,89 do conxunto do Estado (oito décimas menos que no ano 2011)

Décimo sétima. Diminúen en cómputo anual ó fin de 2012 as afiliacións á Seguridade
Social no colectivo das mulleres en 6.417 cotizantes, se ben estas pasan a represen-
tar en decembro do citado ano o 48,12% do total das persoas afiliadas en Galicia.

Décimo oitava. Da formación da demanda dirixida á poboación ocupada en Galicia
beneficiáronse 37.860 empresas. Delas, os maiores porcentaxes se deron entre
aquelas empresas cun cadro de persoal de entre 10 e 49 persoas traballadoras, e
aquelas de 1 a 5 persoas traballadoras.
Na devandita formación participaron un total de 169.835 persoas. Respecto ao ano
2011 obsérvase un descenso de 153.647 participantes, respecto aos 170.482 do
ano pasado.
Do total de participantes formados e formadas, a maior porcentaxe de participan-
tes concéntrase nos dous grupos de idade de entre 26 e 45 anos en ambos sexos.
Tamén mostra que, do total de participantes, 100.771 (59,33%) son homes, mentres
que 69.064 (40,67%) son mulleres.
Respecto aos contidos formativos con maior número de participantes, destaca
“Prevención de riscos laborais en xeral” que concentra o maior número: 36.462 per-
soas (o 21,47%), mentres que as dúas seguintes accións de maior número de for-
mados e formadas son a “Xestión de Recursos Humanos” (7,80%) e “Seguridade
Alimentaria” (5,13%).

Décimo novena. O total de accidentes en xornada de traballo experimentou un des-
censo dun 24,03%, sendo significativa a diminución nos accidentes de todas as cua-
lificacións. Mantense, por tanto, a tendencia decrecente na sinistralidade laboral dos
últimos anos. Na clasificación por actividades económicas dos accidentes, a constru-
ción segue a ser con gran diferenza a actividade que máis sinistralidade rexistra.

Vixésima. No total de accidentes, Galicia está por riba do índice de incidencia estatal,
tendo cinco comunidades un índice de incidencia maior. No que se refire ao índice de
incidencia correspondente aos accidentes mortais, e excluíndo o caso de Melilla,
Galicia ocupa, con Estremadura, o primeiro lugar entre as comunidades, cun índice que

está máis de 2 puntos por riba da media estatal. Na evolución destes índices en Galicia
obsérvase claramente unha diminución en relación cos anos anteriores.

Vixésimo primeira. O número de convenios colectivos que existen en Galicia a 31
de decembro de 2012, xa sexan vixentes ou prorrogados tacitamente, é de 841, dos
cales 126 son de sector e 715 de empresa. Asináronse por primeira vez este ano 14
novos convenios (todos de empresa), sete na Coruña, un en Lugo, cinco en
Pontevedra e un é de ámbito autonómico.

Vixésimo segunda. O incremento salarial pactado nos convenios colectivos asinados
e revisados en 2012 foi do 1,47%. Esta media é inferior ao IPC galego deste ano, que
foi do 2,6%, e tamén ao estatal, que foi do 2,9%.
O 25,64% dos convenios asinados, e o 43,33% dos revisados recollen cláusulas de
revisión salarial, mentres que o 57,14% dos convenios colectivos de sector asinados
en 2012 recollen cláusulas de desvinculación salarial.
Respecto da ultraactividade dos convenios colectivos, a 31 de decembro de 2012,
o 57,26% dos convenios recollen pactos establecendo a ultravixencia do texto con-
vencional. O 64,19% das persoas traballadoras afectadas pola negociación colectiva
contan coa cobertura dunha cláusula de ultraactividade.
En materia de xornada, a media pactada no ano 2012 foi de 1770 horas, sendo máis
reducida nos convenios de empresa (1727 horas) fronte aos de sector (1781 horas).
Son 82 convenios colectivos os que indican unha xornada inferior á máxima legal
(10 de sector e 72 de empresa).

Vixésimo terceira. Con datos do Ministerio de Emprego e Seguridade Social, e
segundo criterios de repercusión, as folgas experimentaron un claro incremento en
relación co ano anterior, dato que se aprecia no aumento no seu número, persoas
traballadoras participantes e xornadas non traballadas.

Vixésimo cuarta. En expedientes de regulación de emprego, séguense incrementan-
do sensiblemente neste ano tanto os expedientes como o número de persoas tra-
balladoras afectadas, o que reflicte que continúa a situación que, durante estes últi-
mos anos, afecta gravemente ao mundo laboral. Desagregando por tipos de
expediente resolto, obsérvase un incremento nos expedientes de regulación dos
tipos redutivo e suspensivo, e unha diminución nos expedientes de tipo extintivo.

Vixésimo quinta. O número de persoas perceptoras en Galicia da prestación eco-
nómica de desemprego sitúanse en media anual do 2012 en 158.640, cun aumento
do 8,67% con respecto o ano anterior, se ben supoñen só o 5,39% do total estatal.
Case a metade das persoas perceptoras da Comunidade Autónoma o son dunha
prestación asistencial (subsidio ou renda activa de inserción).

Vixésimo sexta. Os preto de 964.000 persoas beneficiarias do conxunto de presta-
cións sociais en Galicia supoñen o 34,65% do total da poboación, porcentaxe que é
7,82 puntos máis elevada co correspondente ó total do Estado. O importe mensual
destas prestacións foi en Galicia de 701 millóns de euros, o que supón un incre-
mento dun 3,4% con respecto ao ano 2011.

Vixésimo sétima.Analizando os resultados dos procesos electorais en Galicia duran-
te o período de catro anos, e tendo en conta os e as representantes con mandato
en vigor a 31 de decembro de 2012, a central sindical UGT-Galicia, cun 30,18% do
total, é a que obtivo o maior número de representantes (5.552), seguida do SN de
CC.OO. de Galicia e CIG cun 28,98% e un 26,75% respectivamente (5.331 e 4.921
representantes), repartíndose o 14,09% restante as demais centrais sindicais e gru-
pos de traballadores, cun total de 2.592 representantes.Con

Advertencia previa: O feito de que os datos se expresen nalgúns casos en miles (de euros ou de persoas), e
noutros se redondeen en centos ou miles para facilitar a súa comprensión, orixina que, nalgúns casos, a suma
dos parciais non coincida co total, xa que se optou porque reflictan do xeito máis aproximado posible, neses
casos, a contía de cada un dos datos totais e do parcial.

